پندرہ سیاسی جماعتوں کے انتخابی قوانین2017 کے مسودہ پر تحفظات۔

· الیکشن کمیشن آف پاکستان کو آئین اور سپریم کورٹ آف پاکستان کے فیصلوں کی روشنی میں مکمل آزادی اور خودمختاری ملنی چاہئے۔
· متناسب نمائندگی کے نظام رائج کرنے، سینٹ اور مخصوص نشستوں کے انتخابات براہ راست کرانے کی سفارش۔
اسلام آباد، 26جنوری 2016: ملک کی پندرہ سیاسی جماعتوں نے انتخابی قوانین 2017کے مسودہ پر شدید تحفظات کا اظہار کرتے ہوئے حکومت سے مطالبہ کیا ہے کے عوامی توقعات اور خواہشات کے عکاس انتخابی قوانین کی تیاری اور موجودہ مسودہ کو بہتر بنانے کے لئے فوری طورپر اہم سیاسی جماعتوں سے باضابطہ مشاورت شروع کی جائے۔ ان خیالات کا اظہار پارلیمان میں کم نمائندگی یا نمائندگی نہ رکھنے والی معروف سیاسی جماعتوں کے رہنماؤں نے فافن کے زیرِ اہتمام مشاورتی اجلاس سے خطاب کرتے ہوئے کیا۔ سیاسی رہنماؤں نے اس بات پر اتفاق کیا کہ انتخابی قوانین 2017کو مزید بہتر بنانے کی ضرورت ہے ،موجودہ شکل میں یہ آئین کے آرٹیکل 218(3)کے تقاضوں کی تکمیل نہیں کرتا ، ورکرز پارٹی کیس 2012میں سپریم کورٹ آف پاکستان کے فیصلہ کے مطابق آئین کا یہ آرٹیکل الیکشن کمیشن آف پاکستان کی خودمختاری اور آزادی کی ضمانت ہے ۔رہنماؤں نے کہا کہ جب تک کوئی قانون مکمل آزادی اور غیر مشروط خودمختاری کو یقینی نہ بنائے اس وقت تک آ ئین کے تقاضوں کے مطابق آزادانہ ، منصفانہ اور شفاف انتخابات کا انعقاد ممکن نہیں۔ 
سیاسی رہنماؤں نے کہا کہ موجودہ صورت میں انتخابی قوانین 2017کا یہ مسودہ صرف سٹیٹس کو کے حامی قوتوں کا نگہبان ہے ۔ رہنماؤں نے متفقہ سفارش کی کہ پارلیمان کے لئے متناسب نمائندگی کے انتخابی نظام ، سینٹ ،خواتین اور غیر مسلموں کے لئے مختص نشستوں کے انتخابات براہ راست کرائے جائیں۔
کانفرنس کے شرکاء نے الیکشن کمیشن کے اراکین اور نگران حکومت کے قیام کے طریقہ کار پر تحفظات کا اظہار کیا ۔ انہوں نے مطالبہ کیا کے اس حوالے سے حکومت اور قائدِ حزبِ اختلاف کے مابین اجلاسوں کے نکات پبلک کے لئے عام کئے جانے چاہئیں ۔ اور اس سیاسی مشاورت کو سٹیٹس کو برقرار رکھنے کا زریعہ نہیں بننا چاہئے۔ 

